
ინფორმაცია რასობრივი დისკრიმინაციის აღმოფხვრის კომიტეტის მიერ გაცემული რეკომენდაციების შესრულების თაობაზე, საქართველოს მეექვსედან მერვე პერიოდული ანგარიშების შესაბამისად

15. (გ) ბოშა თემის სოციო-ეკონომიკური მდგომარეობის გასაუმჯობესებლად ყოვლისმომცველი ზომების მიღება, კერძოდ კი დასაქმებაზე, სოციალურ მომსახურებებზე, ჯანდაცვასა და ღირსეულ საცხოვრებელზე წვდომის მიმართულებით;

17. კომიტეტი რეკომენდაციას უწევს სახელმწიფო მხარეს, დააჩქაროს 1944 წელს, სახელმწიფო მხარის ტერიტორიიდან იძულებით გადასახლებული პირების, კერძოდ კი თურქი მესხების რეპატრიაციის პროცესი, არასათანადო ადმინისტრაციული შეზღუდვების გარეშე, მათ შორის სხვა სახელმწიფოს მოქალაქეობის უარყოფის მოუთხოვნელად. იგი აგრეთვე რეკომენდაციას უწევს სახელმწიფო მხარეს, უზრუნველყოს, რომ რეპატრირებულ პირებს ჰქონდეთ წვდომა განათლებაზე, დასაქმებაზე, ჯანდაცვასა და სოციალურ დამხარებაზე.

საქართველოში მცხოვრები ყველა ადამიანი თანასწორია და საქართველოს კანონმდებლობით გარანტირებული უფლებები, მათ შორის, სოციალური დახმარების მიღების, შრომითი და ჯანმრთელობის დაცვის უფლებები საქართველოს ყველა მოქალაქეზე თანაბრად ვრცელდება.

მოსახლეობის შრომის, ჯანმრთელობისა და სოციალური დაცვის გარანტიებით უზრუნველყოფის საკითხების გადაწყვეტისას სამართლიანობა და მიუკერძოებლობა ამოსავალი პრინციპია. 

„დისკრიმინაციის ყველა ფორმის აღმოფხვრის შესახებ“ საქართველოს კანონის თანახმად, თანაბარი მოპყრობის პრინციპი ვრცელდება, მათ შორის სოციალურ დაცვაზე, სოციალურ უზრუნველყოფაზე, სოციალურ შეღავათებზე, შრომით და წინასახელშეკრულებო ურთიერთობებზე, ჯანმრთელობის დაცვის მომსახურებაზე და სხვა.

სახელმწიფო გასაცემლების ადმინისტრირების კომპეტენტური ორგანო სსიპ-სოციალური მომსახურების სააგენტო დაკისრებული მიზნებისა და ფუნქციების განხორციელებისას ხელმძღვანელობს შემდეგი პრინციპებით: დისკრიმინაციის გამორიცხვა პირის სოციალური და ქონებრივი მდგომარეობის, რასის, კანის ფერის, რელიგიის, სქესის, ასაკისა და პოლიტიკური შეხედულების მიხედვით (ამასთან, დისკრიმინაციად არ ჩაითვლება ნებისმიერი ღონისძიებები, რომლებიც გამიზნულია იმ პირთა განსაკუთრებულ საჭიროებათა დასაკმაყოფილებლად, რომლებსაც სქესის, ასაკის, ფიზიკური არასრულფასოვნების, ოჯახური ან/და სოციალური მდგომარეობის გათვალისწინებით კანონმდებლობით დადგენილი წესით ცნობენ განსაკუთრებული დაცვისა და დახმარების გასაწევ პირებად); (,,საჯარო სამართლის იურიდიული პირის – სოციალური მომსახურების სააგენტოს დებულების დამტკიცების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და  სოციალური დაცვის მინისტრის  2018 წლის 3 ოქტომბრის №01-14/ნ ბრძანება). 

იგივე მიდგომა ვრცელდება „სოციალური რეაბილიტაციისა და ბავშვზე ზრუნვის სახელმწიფო პროგრამის“ სხვადასხვა ქვეპროგრამით გათვალისწინებულ მომსახურებებში ბენეფიციართა ჩართვის დროს. კერძოდ, საქართველოს მოქალაქის ანალოგიური უფლებები აქვს დაწესებული და საქართველოს მოქალაქეში იგულისხმება საქართველოს მოქალაქეობის დამადასტურებელი დოკუმენტის (მათ შორის, 18 წლამდე ასაკის ბავშვების შემთხვევაში – პირადი ნომერი ან დაბადების მოწმობა), დროებითი საიდენტიფიკაციო მოწმობის მქონე მიუსაფარი/ძალადობის მსხვერპლი ბავშვები, პირადობის ნეიტრალური მოწმობის, ნეიტრალური სამგზავრო დოკუმენტის მქონე პირები, საქართველოში სტატუსის მქონე მოქალაქეობის არმქონე პირები, საქართველოში თავშესაფრის მაძიებელი პირები, ლტოლვილის ან ჰუმანიტარული სტატუსის მქონე პირები. „მინდობით აღზრდის ქვეპროგრამის“, „მცირე საოჯახო ტიპის სახლებში მომსახურებით უზრუნველყოფის ქვეპროგრამისა“ და „მიუსაფარ ბავშვთა თავშესაფრით უზრუნველყოფის ქვეპროგრამის“ მოსარგებლეები ასევე არიან უცხო ქვეყნის მოქალაქეები.

2013 წლიდან განმტკიცდა დასაქმებულების სამუშაო უფლებები და პირობები, აგრეთვე  შრომის სტანდარტები გადავიდა თვისობრივად ახალ, ევროპულ და საერთაშორისოდ აღიარებულ სტანდარტებზე. განსაკუთრებული ყურადღება ეთმობა დასაქმების, შრომის ბაზრის აქტიური პოლიტიკის განხორციელებას. 

დისკრიმინაციული მიდგომის გარეშე ღირსეული შრომის პირობების შექმნის მიზნით, 2019 წელს 19 თებერვალს ცვლილებები შევიდა კანონმდებლობაში, რომლის მიხედვითაც განისაზღვრა დამსაქმებლის ვალდებულება დაიცვას პირთა თანასწორუფლებიანობის პრინციპი არამარტო შრომით სახელშეკრულებო ურთიერთობებში, არამედ წინასახელშეკრულებო ურთიერთობებშიც, რაც გულისხმობს ვაკანსიის შესახებ განცხადების გამოქვეყნებისა და გასაუბრების ეტაპზე დისკრიმინაციის დაუშვებლობას რაიმე ნიშნით, დაზუსტდა შევიწროებისა და სექსუალური შევიწროების ცნებები არსებულ კანონმდებლობაში. გრძელდება მუშაობა  დანართი XXX-ით განსაზღვრული სხვა დირექტივების შესაბამისად  საკანონმდებლო ცვლილებების განსახორციელებლად. 
ჯანმრთელობის დაცვის სახელმწიფო პროგრამებით მოსარგებლეები არიან საქართველოს მოქალაქეობის დამადასტურებელი დოკუმენტის, პირადობის ნეიტრალური მოწმობის, ნეიტრალური სამგზავრო დოკუმენტის მქონე პირები; ასევე საქართველოში სტატუსის მქონე მოქალაქეობის არმქონე პირები, საქართველოში თავშესაფრის მაძიებელი პირები, ლტოლვილის ან ჰუმანიტარული სტატუსის მქონე პირები.   ბოშები და ასევე რეპატრიანტები, თუკი მიეკუთვნება ზემოაღნიშნულ მოსარგებლეთა კატეგორიას, სარგებლობენ როგორც საყოველთაო ჯანდაცვის პროგრამით, ისე სხვა 23 დაავადებებზე ორიენტირებული სახელმწიფო პროგრამით. 
შესაბამისად, მონაცემების დამუშავება ეთნიკურ ჭრილში, მათ შორის ბოშების მიმართულებით არ ხორციელდება. იმ შემთხვევაში თუ ეთნიკური უმცირესობები ან/და ბოშები მიეკუთვნებიან შესაბამისი სოციალური/შრომის/ჯანმრთელობის დაცვის პროგრამით გათვალისწინებულ სამიზნე კატეგორიას, შეუფერხებლად მიიღებენ შესაბამის ბენეფიტს/მომსახურებას.

შრომის ინსპექცია 

19. კომიტეტი რეკომენდაციას უწევს სახელმწიფო მხარეს, რომ მან აღადგინოს შრომის ინსპექციის სამსახური, რომელიც პასუხისმგებელი იქნება არა მხოლოდ შრომითი უსაფრთხოებისა და ჯანდაცვის დებულებათა აღსრულებაზე, არამედ სამუშაო გარემოებებში რასობრივი დისკრიმინაციის შემთხვევათა გამოძიებაზეც.

2006 წელს სახელმწიფო დერეგულაციის პოლიტიკის ფარგლებში გაუქმდა შრომის ინსპექციის სამსახური, ასევე შევიდა ცვლილებები საქართველოს ორგანულ კანონში „საქართველოს შრომის კოდექსი“-ში. აღნიშნული ცვლილებები არაერთხელ გახდა კრიტიკის საგანი, როგორც საერთაშორისო, ისე ადგილობრივი ორგანიზაციებისა და ექსპერტების მხრიდან.

2013 წელს შრომის კოდექსში შეტანილმა ცვლილებებმა არსებითად გააუმჯობესა დასაქმებულის მდგომარეობა მისი შრომითი უფლებების დაცვის კუთხით, აღნიშნულის პარალელურად კვლავ გამოწვევად რჩებოდა შრომის უსაფრთხოების სფეროში მაკონტროლებელი ორგანოს არ არსებობა.

ამ ვითარების საპასუხოდ, 2015 წელს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროში შეიქმნა შრომის პირობების ინსპექტირების დეპარტამენტი. დეპარტამენტის უფლებამოსილებების გაფართოება ეტაპობრივად მიმდინარეობდა. 2015-2017 წლებში დეპარტამენტს სარეკომენდაციო მანდატი გააჩნდა. ეს პერიოდი გამოყენებული იქნა მოსამზადებლად და ინსტიტუციური გამოცდილების აღსადგენად, რისი საჭიროებაც თითქმის ათწლიანი წყვეტის შემდეგ არსებობდა.

საქართველოს მთავრობის 2016 წლის N 112 დადგენილებით, იძულებითი შრომისა და შრომითი ექსპლუატაციის პრევენციის და მათზე რეაგირების მიზნით დამტკიცდა სახელმწიფო ზედამხედველობის განხორციელების წესი. წესის მიხედვით შრომის ინსპექცია განისაზღვრა ზედამხედველ ორგანოდ, რომელიც იძულებითი შრომისა და შრომითი ექსპლუატაციის გამოვლენისა და შემდგომი რეაგირების მიზნით ახორციელებს გეგმიურ და არაგეგმიურ ზედამხედველობას.

2018 წელს მიღებულ იქნა კანონი „შრომის უსაფრთხოების შესახებ“, ასევე მიღებულ იქნა ცალკეული ტექნიკური რეგლამენტები და ევრო დირექტივები. ამ მიმართულებით დღემდე მიმდინარეობს მუშაობა. კანონის მიღების შემდეგ, 2018 წლის აგვისტოდან ინსპექციამ დაიწყო სავალდებულო ინსპექტირებები მძიმე, მავნე და საშიშპირობებიან სექტორებში, შრომითი უსაფრთხოების მიმართულებით. 2019 წლის მარტში „შრომის უსაფრთხოების შესახებ“ კანონი ავიდა ორგანული კანონის რანგში. 2019 წლის სექტემბრიდან ინსპექციის მანდატი გავრცელდა ყველა ეკონომიკურ სექტორზე, რომელთა შემოწმება შრომის ინსპექციას დღე ღამის ნებისმიერ მონაკვეთში შეუძლია. ასევე გაიწერა სანქცირებისზომები და მექანიზმები.

ამჟამად მიმდინარეობს მუშაობა შრომის ინსპექციის შესახებ კანონის მიღებაზე. პროექტი უკვე შემუშავებულია და მზად არის პარლამენტის საგაზაფხულო სესიაზე გასატანად. კანონის მიღების შემდეგ დეპარტამენტი გახდება საჯარო სამართლის იურიდიული პირი, რაც მეტ მოქნილობას შესძენს და უფრო მეტად გააძლიერებს შრომის ინსპექციას.

აღნიშნულ კანონთან ერთად მზადდება ცვლილებების პაკეტი შრომის კოდექსში რომლის თანახმად შრომის ინსპექციის კანონი სავალდებულო წესით გავრცელდება ასევე შრომით უფლებებზეც. ამჟამად გამოწვევას წარმოადგენს ის მოცემულობა რომ შრომის ინსპექციას შრომის უფლებებზე ზედამხედველობის, მხოლოდ სარეკომენდაციო ხასიათის მანდატი გააჩნია. 

2019 წელს შრომის კოდექსში უკვე შევიდა ცვლილებები, რომლის თანახმადაც გაჩნდა ჩანაწერი ყველა ტიპის დისკრიმინაციის და მათ შორის სექსუალური შევიწროვების აკრძალვის შესახებ. ამასთან მაკონტროლებელი ფუნქცია მიენიჭა სახალხო დამცველს. ამჟამად მიმდინარე ცვლილებებით დაგეგმილია რომ დისკრიმინაციის მიმართულებითაც ზედამხედველობა შრომის ინსპექციას დაეკისროს.

ამასთანავე 2020 წლის იანვრის თვეში მთავრობის სხდომაზე მიღებულ იქნა გადაწყვეტილება შრომის ინსპექტორთა რაოდენობის 40-დან 100 ერთეულამდე გაზრდასთან დაკავშირებით. რაც აუცილებელი გახდა გაზრდილი უფლებამოსილებების ეფექტურად შესასრულებლად.

[bookmark: _GoBack]24. ადამიანის ყველა უფლების განუყოფლობის მხედველობაში მიღებით, კომიტეტი სახელმწიფო მხარეს მოუწოდებს განიხილოს ადამიანის უფლებებთან დაკავშირებული იმ საერთაშორისო ხელშეკრულებების რატიფიცირების საკითხი, რომელთა რატიფიცირებაც ჯერ არ განუხორციელებია, კერძოდ კი ის ხელშეკრულებები, რომელთა დებულებებს პირდაპირი კავშირი აქვთ რასობრივი დისკრიმინაციის რისკის ქვეშ მყოფ ჯგუფებთან, მათ შორის მიგრანტი მუშებისა და მათი ოჯახის წევრების უფლებათა დაცვის შესახებ საერთაშორისო კონვენცია, ეკონომიკურ, სოციალურ და კულტურულ უფლებათა პაქტის დამატებითი ოქმი და შეტყობინებების პროცედურების შესახებ ბავშვის უფლებათა კონვენციის დამატებითი ოქმი.
„ყველა შრომითი მიგრანტისა და მისი ოჯახის წევრების უფლებათა დაცვის შესახებ“ გაეროს კონვენციის  27-ე მუხლის მე-2 პუნქტში აღნიშნულია, რომ  „იმ შემთხვევებში, როდესაც შესაბამისი კანონმდებლობა არ ითვალისწინებს შრომითი მიგრანტებისა და მათი ოჯახის წევრების შემწეობის უფლებას, შესაბამისი სახელმწიფოები განიხილავენ დაინტერესებულ პირთათვის იმ შენატანის ანაზღაურების შესაძლებლობას, რომელიც მათ დაუგროვდათ ამ შემწეობასთან დაკავშირებით, შესაბამისი სახელმწიფოს მოქალაქეებისადმი მოპყრობის თანასწორობის საფუძველზე“.
კონვენციაში არ არის მოცემული რა ტიპის „შემწეობა“ იგულისხმება ამ ნორმაში, ამასთანავე თუ გავითვალისწინებთ ქვეყნის სოციალური დაცვის სისტემის შინაარსს და თავისებურებებს, პრაქტიკულად შეუძლებელია რაიმე შემწეობასთან დაკავშირებული რაიმე ტიპის შენატანის ანაზღაურება. 
გარდა ამისა, კონვენციის 43-ე მუხლის პირველ პუნქტის „d“ ქვეპუნქტში აღნიშნულია, რომ „შრომითი მიგრანტები სარგებლობენ დაქირავებით მუშაობის სახელმწიფოს მოქალაქეებისადმი თანასწორი რეჟიმით იმ მხრივ, რაც შეეხება „ბინით, მათ შორის, სოციალური უზრუნველყოფის პროგრამებით მიცემული ბინებით უზრუნველყოფას და საცხოვრებელი ბინის საიჯარო ქირის მეშვეობით ექსპლუატაციისაგან დაცვას“. 
გამომდინარე იქიდან, რომ სახელმწიფო არ ახორციელებს ბინით, მათ შორის სოციალური პროგრამების ფარგლებში, ასევე არ უზრუნველყოფს ბინის საიჯარო ქირის გადახდას და მისი ფუნქცია-მოვალეობა მხოლოდ ადგილობრივ დონეზე უსახლკარო პირთა რეგისტრაციით და თავშესაფრით უზრუნველყოფით შემოიფარგლება („ადგილობრივი თვითმმართველობის კოდექსი“ საქართველოს ორგანული კანონის მე-16 მუხლის მე-2 პუნქტის „ფ“ ქვეპუნქტი, „სოციალური დახმარების შესახებ“ საქართველოს კანონის მე-18 მუხლის პირველი პუნქტი), ამ ნორმის შესრულება შეუძლებელია. ამასთან, აღნიშნული ვალდებულება ვრცელდება როგორც შრომით მიგრანტებზე, ისე პროექტზე მომუშავე შრომით მიგრანტებზე და მიზნობრივი დაქირავების შრომით მიგრანტებზე. 
კონვენციის 28-ე მუხლი, 43-ე მუხლის პირველი პუნქტის "e" ქვეპუნქტი და 45-ე მუხლის პირველი პუნქტის "c" ქვეპუნქტი უშუალოდ ეხება შრომითი მიგრანტებისა და მათი ოჯახის წევრების ჯანმრთელობის დაცვის გარანტიების სავალდებულოდ აღიარებას.
28-ე პუნქტის თანახმად, ქვეყანა ვალდებულია უზრუნველყოს შრომით მიგრანტებისა და მათი ოჯახის წევრებისთვის (საბუთის ან მუდმივი სტატუსის მქონეები, თუ მათ მიიღეს დაქირავებით მუშაობის უფლება) სამედიცინო მომსახურების მიწოდება და მათი ფინანსური დაცულობა საქართველოს მოქალაქეების ანალოგიურად. 
43-ე და 45-ე მუხლების მიხედვით,  შრომითი მიგრანტები და მათი ოჯახის წევრები დაქირავებით მუშაობის სახელმწიფოში სარგებლობენ ამ სახელმწიფოს მოქალაქეთა თანასწორი რეჟიმით სოციალური და სამედიცინო მომსახურების ხელმისაწვდომობასთან დაკავშირებით.
ზემოაღნიშნული გარემოებების გათვალისწინებით, სახელმწიფოს, კონვენციის დებულებების შესასრულებლად, წარმოეშობა რიგი ახალი ვალდებულებები როგორც  საკანონმდებლო, ისე სხვა ღონისძიებების განხორციელების მიზნით, რაც თავის მხრივ მოითხოვს დამატებითი ფინანსური რესურსების მოძიებას სახელმწიფოს მხრიდან. შესაბამისად, ამ ეტაპზე კონვენციის რატიფიცირება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიზანშეწონილად არ მიგვაჩნია. 

